
GOUVÈNÈ CUOMO SIYEN PWOJÈ-LWA POU MODÈNIZE LWA SOU KONTWÒL 

BWASON ALKÒL NEW YORK LA 
 

Yo ap agrandi nouvo lwa pou kouvri vant alkòl ledimanch nan restoran ak nan ba 
yo nan kad revizyon konplè Lwa Ble yo epi l ap elaji posiblite vant an detay pou 

pwodiktè a yo 
 

Pwojè-lwa ap konsolide fason yo bay lisans yo epi rann egzijans règleman pou 
antrepriz ki pwodwi diven yo, brasri yo ak distilri ak antrepriz ki pwodwi sid yo vin 

pi fasil 

 
Jodi a, Gouvènè Andrew M. Cuomo te siyen pwojè-lwa pou modènize ansyen lwa 
akayik sou Kontwòl Bwason Alkòl (Alcoholic Beverage Control Law, ABC) New York 
genyen depi 80 ane, ki gen ladan pwovizyon ki entèdi vant bwason alkòl sou pwopriyete 
etablisman yo avan midi ledimanch. Pwojè-lwa konplè sa ap pèmèt yo vann alkòl pi 
bonè ledimanch, li ap ajoute pwovizyon ki gen bon sans pou elaji posiblite vant an detay 
pou pwodiktè yo, epi redwi gwo frè lou kou yon pwa senkant sa yo sou antrepriz diven 
yo, brasri yo ak antrepriz sid yo toupatou nan Eta. Nan senk ane ki sot pase yo, 
Gouvènè Cuomo te pran aksyon radikal pou rann règleman pou endistri bwason yo vin 
pi senp, sa ki vin lakoz yon ogmantasyon san parèy nan twa branch nan lisans yo bay 
antrepriz diven yo, brasri yo, distilri ak antrepriz sid toupatou nan eta a. Gouvènè a te 
siyen pwojè-lwa sa nan Genesee Brew House ki nan Rochester. 
 
Gouvènè Cuomo te di: “Endistri byè atizanal la sèvi tankou yon motè ekonomik pou 
kominote yo toupatou nan eta New York pandan lontan epi ak pwojè-lwa sa, nou ap 
kontinye bati sou pwogrè sa. Lè nou elimine fòmalite administratif sa yo, nou kraze 
baryè atifisyèl yo epi nou retire règleman san sans ki lou kou yon pwa senkant sa yo, 
nou ap prepare tèren an pou endistri an kontinye sou wout redemaraj li pandan l ap 
kontinye agrandi, epi mwen fyè pou m siyen lwa sa a.” 
 
Lidè Majoritè Sena, John J. Flanagan te di: “Ti biznis ak konsomatè toupatou nan eta 
pral benefisye grandman de refòm ki fèt nan lwa ble demode eta genyen la, ki pral bay 
opsyon pou pwolonje kolasyon ledimanch epi kontinye pwomouvwa siksè sèvis ak 
endistri bwason New York yo. Mwen remèsye Senatè Lanza pou efò li te fè pou rann 
pwojè-lwa sa te pase, epi Gouvènè Cuomo ak lòt kòlèg nou yo ki nan Asanble a pou 
travay yo te fè pou yo te ede nou elimine fòmalite administratif sa yo ak règleman lou sa 
yo, pou pèmèt plis biznis agrandi epi pou yo byen pwospere.” 
 
Pòtpawòl Asanble a, Carl Heastie te di: “Kèk nan pi bon byè atizanal, sid, diven ak lòt 



alkòl ki te ka genyen nan peyi nou an soti nan New York. Pwojè-lwa sa mete ajou epi li 
rann lwa demode sou Kontwòl Bwason Alkòl New York yo vin pi senp pou endistri 
bwason atizanal New York la ka pwospere epi pou tout moun ka jwi plis de sa gran eta 
nou an gen pou l ofri. Mwen vle remèsye Lidè Majoritè Joe Morelle ak Manm Ansanble 
Robin Schimminger ak Michael Benedetto pou lidèchip yo ak jan yo te travay di, pou 
New York ka vin yon bon kote moun ka fè biznis, ki enspire touris, epi ouvri pòt pou 
nouvo opòtinite.” 
 
Senatè Andrew Lanza te di: “Lwa sa pral modènize lwa sou alkòl eta yo ki nan anpil 
ka, date depi peryòd entèdiksyon vant alkòl la, pandan l ap elimine fòmalite administritif, 
bese pri epi retire règleman lou sa yo. Mwen remèsye Gouvènè Cuomo ak Lidè Majoritè 
Flanagan pou efò yo te fè pou kreye pwojè-lwa enpòtan sa a.” 
 
Lwa sa pral asire ke endistri bwason atizanal nan New York la kontinye pwospere lè yo 
modifye lwa ABC a pou l vin gen ladan: 

 Agrandi Posiblite Vant Ledimanch: Lwa ap agrandi posiblite vant ledimanch 
nan restoran ak ba yo lè l chanje lè ouvèti yo olye midi, pou vin ouvri a 10 è a.m. 
Anplis de sa, akò a pèmèt etablisman ki gen lisans deja yo aplike pou pèmi pou 
yo vann bwason alkòl pou konsomasyon nan lokalite yo ledimanch ant 8 è a.m. 
ak nouvo lè ouvèti 10 è a.m. lan nan lòt kote andeyò New York. Yo ap bay 
sèlman douz pèmi pa ane. 

 Elimine Egzijans Fòmalite Administratif pou Pwodiktè Bwason Atizanal 
yo: Nan Reyinyon Somè sou Diven, Byè ak Alkòl ane 2012 la (2012 Wine, Beer 
and Spirits Summit), Gouvènè Cuomo te kanpe politik Otorite Rejis Alkòl Eta 
(State Liquor Authority) ki te entèdi pou gen plizyè lisans pwodiksyon nan menm 
lokalite, nou rekònèt difikilte adisyonèl sa reprezante pou, pa egzanp, yon ti 
antrepriz diven ki fè wiski tou–ki gen ladan egzijans pou yo konstwi yon lòt 
etablisman separe pou pwodiksyon wiski a. Lwa mete ansanm lisans pou 
pwodiksyon bwason atizanal yo nan yon sèl aplikasyon pou redwi pwa itilizasyon 
papye pou ti biznis sa yo. 

 Otorize Vant Diven nan Growlers (Gwo Boutèy): Lwa ki te la avan yo egzije 
yo vann diven an detay pou konsomasyon andeyò lokalite vant lan, kachte nan 
boutèy oswa bwat orijinal li te vini an, kidonk, yo te entèdi antrepriz diven New 
York yo pou yo ranpli diven nan Growlers (gwo boutèy yo). Entèdiksyon sa rann 
li pi difisil san rezon, pou yon antrepriz diven ki ka vann diven pou konsomasyon 
nan lokalite l, oswa li ka vann diven pou konsomasyon andeyò lokalite l, men li 
pa ka ranpli gwo boutèy pou moun achte nan antrepriz diven an pou yo ale. Lwa 
sa adopte bon sans pou pèmèt antrepriz diven yo ranpli gwo boutèy pou kliyan 
yo. Anplis de sa, lwa ap otorize antrepriz diven ak fèm yo pou pèmèt kliyan yo 
pote lakay yo rès boutèy diven ki ouvri deja yo pa t ka fin bwè yo. 

 Redwi Frè pou Vandè Bwason Atizanal yo: Lwa ABC a egzije pou vandè ak 
solisitè ke pwodiktè oswa distribitè yo anplwaye yo dwe gen yon pèmi/lisans 
solisitè an plis de kosyon yo. Lè nou rekonèt difikilte finansyè frè adisyonèl initil 
sa yo reprezante, lwa a ap elimine frè pou peye pou pèmi solisitè pou pwodiktè 
bwason atizanal yo epi li ap retire egzijans kosyon an pou tout pwodiktè. 

 Redwi Frè pou Ti Distribitè yo: Biznis prensipal pi fò distribitè bwason alkòl se 
pou vann pwodwi yo bay kote ki vann an detay ki gen lisans yo, tankou ba, 



restoran ak magazen bwason alkòl yo. Men tou, genyen nan moman sa la, yon 
seri ti distribitè nan New York ki vann yon kantite mak bwason limite yo enpòte 
nan men gwo distribitè pou yo ka distribiye bay kote ki vann an detay yo. Selon 
lwa ABC a, yo te egzije ti distribitè sa yo pou yo peye menm valè lajan ak pi gwo 
distribitè yo pou lisans yo, sa ki ka koute yo ant 1.460 dola pou yon lisans byè 
pou yon ane, rive 27.280 dola pou yon lisans distribitè bwason alkòl pou twa zan. 
Fado finansyè sa souvan mete ti biznis sa yo nan yon sitiyasyon kote pou yo 
deside swa chwazi pou yo kontinye kenbe lisans distribitè New York yo a oswa 
demenaje biznis yo kite New York. Lwa kreye yon “lisans enpòtè” ki pa koute chè 
ki disponib pou distribitè ki vann sèlman bay lòt distribitè. Biznis sa yo kabab 
genyen yon lisans enpòtè ki koute yo sèlman 125 dola chak ane. 

 Otorize Vlope Kado: Lwa pèmèt magazen alkòl yo vann kliyan yo papye ak 
sachè kado. 

 
Gouvènè Cuomo te pwopoze pwojè-lwa sa pou modifye lwa ABC a pou lapremyè fwa 
an me, kòm yon repons dirèk a Gwoup Travayè Lwa sou Kontwòl Bwason Alkòl la – yon 
komite riban ble Gouvènè Cuomo te kreye an novanm 2015, li te bay lòd pou devlope 
rekòmandasyon pou modènize lwa ki gouvène pwodiksyon, distribisyon ak vant an 
detay bwason alkòl nan Eta New York la yo. 
 
Kontinye Bati sou Refòm Endistri ki te Fèt Deja yo pou Agrandi Ekonomi New 
York La 
 
Akò a ap ajoute sou pwogrè Gouvènè a te fè pandan senkan ki sot pase yo, sa ki gen 
ladan adopte lwa Bwason Atizanal New York la (Craft New York Act), pou diminye 
règleman sou pwodiktè yo epi soulaje restriksyon sou komèsyalizasyon pwodwi atizanal 
yo. Depi 2011, eta te egzekite yon seri refòm enpòtan epi li te elaji pwogram pou 
agrandi endistri bwason atizanal la, ki gen ladan nouvo lisans pwodiksyon pou fèm yo, 
lansman kanpay pwomosyonèl 60 milyon dola toupatou nan eta, epi òganize reyinyon 
somè sou diven, byè ak alkòl toupatou nan eta a. 
 
Nou ka wè siksè envestisman New York te fè nan endistri bwason atizanal yo soti 
Finger Lakes rive North Folk nan Long Island. Sou lidèchip Gouvènè Cuomo, kounye a, 
New York vin gen prèske 900 antrepriz pwodiksyon diven, brasri, distilri ak sidri. Kantite 
antrepriz fèm diven nan New York yo te ogmante plis pase 60 pousan soti nan 195 an 
2010 pou vin 315 jodi a. Anplis de sa, kantite ti brasri yo ogmante tou de 270 pousan, 
soti nan 40 an 2010 rive 148, pandan distilri fèm yo agrandi soti nan sèlman 10 an 2010 
pou rive 95 jodi a. Yo te kreye de nouvo lisans depi 2011: lisans pou brasri fèm yo an 
2013 ak lisans sidri fèm yo an 2014, sa ki fè New York vin gen 129 biznis brasri fèm ak 
22 biznis sidri fèm kounye a. 

